
Nod: 

Annog y plant i feddwl sut y gallan nhw wasanaethu eraill

[image: image1.wmf] Adnoddau: 

Gweill a gwlân, taclau gwnïo, rhan o wisg nyrs/llun nyrs. 

 Dyfalu beth ydy’r cysylltiad rhwng y gweill, y taclau gwnïo a’r nyrs?

Dywedwch hanes Betsi Cadwaladr  (Elizabeth Davies) yn fras.  Dyma’r brif ffeithiau.

· Cafodd ei geni yn 1789 yn y Bala i deulu Cristnogol.  Aeth i weini a dysgu siarad Saesneg.  

· Aeth i Lerpwl i weini ar deulu yno. Cafodd gyfle i deithio gyda’r teulu hwn, ond gwrthododd ei thad iddi gael mynd i’r India gyda nhw.  Aeth i weithio i Lundain at deulu Capten llong a chael cyfle i deithio i Awstralia a’r India. 

· Yn 1835 daeth yn ôl i Lundain a hyfforddi fel nyrs yn Ysbyty Guy’s.  Yn 1854,  yn 65 oed, penderfynodd fynd i’r Crimea i helpu’r dynion oedd wedi eu hanafu yn y rhyfel rhwng Ffrainc,Twrci, Lloegr a Rwsia.  Roedd Florence Nightingale yno yn barod.  Ar ôl llawer o broblemau cafodd Beti fynd  i’r Crimea, ond ar ôl cyrraedd Ysbyty Scutari doedd Florence Nightingale ddim yn fodlon iddi  gael gweithio gyda’r cleifion.  

· Roedd rhaid iddi drwsio dillad a glanhau.  Blinodd Betsi ar hyn ac aeth i Balaclava a gweithio yno fel nyrs. Er bod yr amgylchiadau yn fudr iawn, gwnaeth waith mawr yn nyrsio’r milwyr. Yna aeth hi’n wael a daeth yn ôl i Lundain. 

· Dydyn ni ddim yn gwybod llawer amdani wedyn.  Bu farw yn 1860, ond does neb yn gwybod lle cafodd ei chladdu yn Llundain.

Mae llyfr yr Actau yn y Testament Newydd yn sôn am wraig oedd yn gwnïo dillad ac yn helpu pobl.  Dorcas oedd ei henw. Weithiau mae’n cael ei galw yn Tabitha.  Bu farw Dorcas ac roedd pawb yn drist.

Beth am ddarllen aralleiriad beibl.net Actau 9 adnod 36 - 42

Gofynnwch i’r plant feddwl am bawb sy’n gweithio mewn ysbyty. (nyrsys, meddygon, cogyddion, glanhawyr, dynion ambiwlans, porthorion, pobl y swyddfa, y rhai sy’n golchi dillad gwely etc.) Mae gan bawb ei rôl wrth helpu’r cleifion.  Beth all y disgyblion ei wneud i helpu/gofalu am eraill?

Gweddi:

Diolch i ti, Arglwydd, am waith pobl fel Betsi Cadwaladr.

Diolch i ti hefyd am Dorcas, ac am ei gwaith hi yn gofalu am eraill, a gwneud dillad iddyn nhw.

Helpa ni i ofalu am eraill a’u helpu.

Amen

